
ЗАХИДАЛ 67

	 

	ЧИНГИС ХААН АЗИ, ЕВРОПЫГ ДОНСОЛГОСОН НЬ

	 

	1932 оны зургаадугаар сарын 25

	 

	Эвдлэн сүйтгэж айлган сүрдүүлэх болсон монголчуудын тухай би сүүлд бичсэн захидлууддаа нэг бус удаа өгүүлсэн. Бид Хятадын Сүн улсын тухай яриагаа монголчуудын довтолгоо дээр очоод зогссон. Өрнөд Азийн тухай ярьж байх үед бас л монголчууд гарч ирж байв. Ер нь монголчуудын очсон газар бүхэнд хуучин дэглэм эцэс болж байлаа. Энэтхэгт хаан ширээ эзлэн байсан хаан˗боолчуудад харин тийм явдал тохиолдоогүй боловч бас л донсолгоонд хүчтэй өртсөн юм. Ази тив нийтээрээ Монголын нүүдэлчдийн эрхшээлд орсон мэт байлаа. Нийт Ази төдийгүй, Европын хагас ч тийм байдалд орсон байв. Тэгвэл тийнхүү гэнэт гарч ирэн дэлхий дахиныг яах ийхийн зууртгүй цочроосон тэд хэн гэгч гайхалтай хүмүүс байв аа? Скиф, хүннү, турк, татаарууд гээд л цөм Төв Азиас гарч ирсэн боловч тэд түүхэнд үлэмж үүрэг гүйцэтгэсэн юм. Өрнөд Азид байсан турк˗сельжукүүд, Хятад ба бусад нутагт байсан татаарууд зэрэг зарим ард түмэн нэр хүндтэй байр суурь эзэлсээр байсан билээ. Гэтэл тэр үе хүртэл монголчууд гэж огт сураггүй байв. Тийм улс байдаг гэж Өрнөд Азид магад хэн ч мэддэггүй байсан байх. Тэр бол Монгол нутагт байсан олон аймгуудын нэг жижиг хэсэг нь л байсан бөгөөд Умард Хятадыг эзэгнэн байсан татааруудын захиргаанд харьяалагдаж байжээ. 

	Монголчууд үнэхээр гэнэт сүр хүчтэй болсон юм. Урьд нь тархай бутархай байсан аймгууд нэгдэж, Их хаан хэмээх нэгэн жолоодогчийг өргөмжлөн сонгож, түүнд үнэнчээр зүтгэхээ андгайлан тангарагласан ажээ. Монголчууд тэрхүү хаанаараа толгойлуулан Бээжин рүү хөдөлж Чин улсыг эцэс болгожээ. Тэд Өрнө зүг хөдөлж зам зууртаа тохиолдсон том том вант улсуудыг арчин цэвэрлэж байлаа. Тэд Орос руу очиж мөн тэднийг эзэлсэн байна. Хожим нь тэд Багдадыг эзэнт улсынх нь хамт газрын хөрснөөс арчин үгүй хийж, цааш Польш ба Төв Европыг чиглэн оджээ. Тэднийг хэн ч тогтоож чадсангүй. Энэтхэг орон зөвхөн тохиолдлоор л аврагдсан байлаа. Европ˗азийг хамарсан галт уулын тэр дэлбэрэлт ямар гайхамшгийн хүчээр гарах болсныг төсөөлөхөд бэрхтэй юм. Тэр бол хүн ер яаж ч чадахгүй газар хөдлөлт адил бараг байгалийн асар их гамшиг мэт зүйл болсон юм. 

	Тэд бол Умард Азийн их тал нутагт эсгий гэрт амьдран суудаг, хал дол үзэж эрэгтэй, эмэгтэйгүй бядлаг тэнхлүүн болсон Монголын нүүдэлчид байв. Гэвч тэдний дундаас гайхамшгийн их жолоодогч төрөн гараагүй сэн бол ширүүн догшин нөхцөлд хэчнээн дадаж чийрэгжлээ гээд ч нэмэргүй байх байсан биз. Тэр жолоодогч нь Чингис хаан (бас Женгиз хан гэх мэт түүний нэрийг олон янзаар бичдэг байв) гэж алдаршсан тэр хүн билээ. Тэр 1155 онд төрсөн, жинхэнэ нэр нь Тэмүүжин. Эцэг Есүхэй баатар нь түүнийг бүр жаахан байхад нас баржээ. Монголын язгууртнууд баатар гэдэг нэрд их дуртай ажээ. Урду хэлний бахадур гэдэг үг түүнээс гаралтай байх гэж би боддог. 

	Тэмүжинийг арваад настай хүүхэд байх үед түүнд туслах хэн ч байгаагүй боловч тэр шаргуу тэмцсээр эцсийн эцэст давж гарсан байна. Тэр алхам алхмаар ахин ахисаар бүр эцэст нь монголчуудын Их хуралдаанаар Их эзэн хаанд өргөмжлөгдөн сонгогджээ. Түүнээс хэдхэн жилийн өмнө түүнд Чингис хаан гэдэг цол өгсөн байна. Арван гуравдугаар зууны үед бичиж, арван дөрөвдүгээр зууны үед Хятадад хэвлэгдсэн «Монголын нууц товчоонд» уг сонгуулийн тухай өгүүлсэн нь бий:

	«Тэгээд эсгий туургатан улс: энх шударга болж барс жил (1206) Онон мөрний эхэнд хуралдаж, есөн хөлт цагаан тугаа мандуулаад Тэмүүжинд Чингис хаан (Далай хаан) цолыг өргөв». 

	Чингис бүр тавин нэгэн нас хүрч Их хаанд өргөмжлөгдсөн байна. Энэ бол залуу нас биш юм, ийм нас хүрсэн ихэнх хүмүүс энх амгалан байхыг л хүсдэг билээ. Гэтэл түүний байлдан дагуулах ажиллагаа чухам дөнгөж эхэлж байсан ажээ. Гэтэл их байлдан дагуулагчид бүр залуудаа л байлдан дагууллаа бараг хийж дууссан байдаг гэдгийг санах нь чухал юм. Харин Чингис залуугийн аагаар зөвхөн Азийг дайраад зогссонгүй гэдгийг бас санагтун. Тэр бол дунд эргэм насны, их хашир болгоомжтой, бүтээх гэсэн их хэргээ урьдаас сайтар бодож, бэлтгэсэн байв. 

	Монголчууд бол хот хийгээд хот маягийн амьдралыг үзэж чаддаггүй, нүүдэлчин хүмүүс байв. Тэд нэгэнт нүүдэлчид байсан юм бол зэрлэг хүмүүс байж таарна гэж олон хүн боддог байна. Гэвч энэ бол алдаатай ойлголт юм. Тэд хот газрын олон гар үйлдвэр мэтийг мэддэггүй байсан нь үнэн боловч тэд өөрийн гэсэн өвөрмөц амьдралтай, маш нарийн зохион байгуулалттай улс байлаа. Монголчууд тооны олноор биш, харин сахилга, зохион байгуулалттай байсныхаа хүчинд тулалдааны талбарт их ялалт хийж чадаж байжээ. Бас Чингисийн цэргийн жанжны гайхамшигт урлагийн хүчээр тэд тийнхүү ялалт байгуулж чадсан байна. Чингис бол түүхэнд гарсан цэргийн суут ухаантан, жолоодогч эргэлзээгүй мөн. Түүний дэргэд Александр Македонский, Цезарь хоёр юу ч биш мэт. Чингис зөвхөн өөрөө цэргийн их жанжин байгаад зогсоогүй, цэргийн гайхамшигт олон жанждыг хүмүүжүүлжээ. Тэд эх нутгаасаа олон мянган бээрийн алслагдсан хол газар, дайсан хийгээд дайсагнасан хүн амын дунд явж давуу хүчтэй дайснуудыг ялан дийлж байлаа. 

	Чингисийн аян дайн эхэлж байх үед Ази, Европ ямар янзтай байв? Монголоос зүүн ба өмнө зүг орших Хятад орон хуваагдмал байсан, үүнд: өмнө хэсэгт нь өмнө Сүнүүд ноёрхсон Сүн улс оршин байв, умардад Бээжин нийслэлтэй Чин улс буюу Сүнүүдийг хөөн зайлуулсан алтан татаарууд оршин байв. Өрнөд талд нь Их Говийн чанад болон түүнээс цааш Си˗Ся буюу тангадын эзэнт улс оршиж тэд бас л нүүдэлчин аймгууд байлаа. Энэтхэгт Делид боол гаралтай эзэд захиран байсан гэж нэгэнт ярьсан билээ. Перс, Месопотамд Энэтхэгтэй шууд хил залгаа Самарканд нийслэлтэй Хорезм буюу Хивагийн мусульманы их эзэнт улс оршин байв. Түүнээс баруунаа сельжукүуд захирч Египет, Палестинд Саладиныг (Салах˗ад˗Дин) залгамжлагчид, Багдадын эргэн тойрны нутгийг сельжукүүдийн ивээл дэх халиф захирч байжээ. 

	Тэр нь загалмайтны сүүлчийн аян дайны үе байв: Фридрих II Гогенштауфен (ертөнцийн гайхамшиг) Ариун Ромын эзэнт гүрний хаан байв. Тэр үед Англид эрх чөлөөний Их харти гарч түүнээс уламжилсан үйл явдлууд болж байв. Францад Людвик IX хаанчилж тэр загалмайтны аян дайнд мордож туркуудийг олзлон авч дараа нь төлбөр авч чөлөөлж байжээ. Дорнод Европт Орос орон байж, умардад нь Новогородын, өмнөдөд нь Киевийн гэсэн хоёр улс болон хуваагдсан байлаа. Орос орон, Ариун Ромын эзэнт гүрний хооронд Унгар, Польш улс оршин байв. Византийн эзэнт улс Константинополийн эргэн тойрны газрыг эзэгнэн хөгжин цэцэглэсээр байжээ. 

	Чингис байлдан дагуулах аяндаа маш хянуур бэлтгэсэн байв. Тэр өөрийн армийг, ялангуяа морин цэргээ сургуулилан бэлтгэж, бас нөөц агт морьдоор хангасан байв. Учир нь нүүдэлчин ард түмэнд агт морь шиг чухал зүйл байхгүй билээ. Тэгээд тэр дорно зүг хөдөлж Умард Хятад, Манжуурт байсан Чин улсыг бараг бүрмөсөн эцэс болгож Бээжинг эзлэн авчээ. Тэр бас Солонгосыг эзэлжээ. Харин өмнөд Сүн улстай үзтэл сайн харилцаатай байснаар барахгүй Чин улсын эсрэг тэмцэхэд нь түүнд тусалж байжээ. Тэгэхдээ дараагийн ээлжид түүнийг эзлэн авна гэсэн бодол байгаагүй ажээ. Хожим нь Чингис бас тангадыг байлдан дагуулжээ. 

	Энэ бүх ялалтынхаа дараа Чингис амарч болох л байв. Тэр өрнөдийн орнуудыг эзлэн авъя гэж бодоогүй нь магад. Харин ч тэр шах буюу Хорезмын улстай найрсаг харилцаа тогтоохыг хүсэж байв. Гэвч тэр санаа нь биелэгдсэнгүй. «Бурхан хөнөөе гэсэн хүндээ ухаан заяалгадаггүй гэж эртний латин цэцэн үгэнд байдаг. Хорезмын шах өөртөө үхэл дуудаж, түүний төлөө хэрэгтэй бүхнийг хийсэн байв. Түүний нэг амбан сайд монголын худалдаачдыг алсан ажээ. Тийм явдал болсны дараа ч гэсэн Чингис найрамдалтай байхыг хүсэн элч илгээж тэрхүү амбаныг цээрлүүлэн шийтгэхийг шаардсан байлаа. Гэвч хар амиа бодсон тэнэг мулгуу, нэр төр хичээгч хорезмын шах элчийг нь доромжлон цаазаар авах тушаал өгчээ. Энэ явдлыг Чингис хүлцэн тэвчиж чадаагүй боловч тэр доороо яаран хөдлөөгүй байна. Тэрээр урьдчилан сайтар бэлтгэж аваад дараа нь дайчдаа дагуулан өрнө зүг хөдөлжээ. 

	1219 онд эхэлсэн тэр аян дайн Азиар барахгүй Европыг шинэ аюулаар нөмөргөж, замдаа тааралдсан хот тосгоныг арчин үгүй хийж олон сая хүний амь насыг хөнөөн өрнө зүг үерийн ус мэт цутган оржээ. Хорезмыг үгүй хийв. Бухара хотыг олон сайхан орд харш, сая гаруй хүн ардынх нь хамт үнсэн товрог болгожээ. Нийслэл Самарканд хот эвдрэн сүйрч, түүний нэг сая оршин суугчдаас дөнгөж 50 мянган хүн үлджээ. Герат, Балх зэрэг цэцэглэн хөгжиж байсан бусад олон хот устжээ. Сая сая хүн алагдсан байлаа. Олон зуун жилийн турш Дундад Азид цэцэглэн байсан бүх урлаг, гар урлал үгүй болж Перс Дундад Азийн соёл иргэншилт амьдрал яг л мөхсөн мэт болжээ. Тийнхүү Чингисийн явж өнгөрсөн бүх газар хоосон цөл болж үлдсэн байна. 

	Хорезм шахын хүү Жалал˗ад˗дин тэрхүү усан галавын эсрэг баатарлаг зоригтой тэмцжээ. Тэрээр бүр Инд гол хүртэл ухарч, тал бүрээсээ шахагдан гучин футын өндрөөс морьтойгоо гол руу үсрэн орж, голыг гатлан гарсан байна. Тэгээд Делид очиж хоргодсон ажээ. Чингис ч түүнийг мөрдөн хөөж цаг гарздахын хэрэггүй гэж үзжээ. 

	Харин аз болоход Чингис турк˗сельжукүүд ба Багдадыг хөндөлгүй үлдээж, умар зүг Орос руу хөдөлжээ. Тэрээр Киевийн их ванг бут цохиж олзлон авчээ. Дараа нь Чингис Си˗Ся буюу тангадын бослогыг дарахын тулд дорно зүг эргэжээ. 

	Чингис 1227 онд далан хоёр настайдаа бие баржээ. Түүний эзэнт гүрний нутаг өрнөдөд Хар тэнгисээс Номхон далай хүртэл үргэлжлэн улам хүчжин өргөжин тэлсээр байлаа. Эзэнт гүрний нийслэл нь урьдын адил Монголын Хар Хорин хотхон байв. Чингис хэдийгээр нүүдэлчин аймгийн хүн боловч дээд зэргийн авьяаслаг зохион байгуулагч, авьяаслаг сайдуудыг биедээ татаж тусламжийг нь авч чаддаг ухаалаг хүн байжээ. Түүний эзэнт гүрэн хурдан үүсэн тогтсон шигээ тэгж түүний үхсэний дараа задран унаагүй юм. 

	Перс, арабын түүхчид Чингисийг гайхан биширч «бурхны ташуур» хэмээн нэрлэж байжээ. Түүнийг маш хэрцгий хүн гэж дүрслэн харуулдаг. Харгис хэрцгий байсан нь ч маргаангүй хэрэг, гэвч тэр тухайн үед байсан бусад олон байлдан дагуулагчдаас ялгараад байх юм байхгүй билээ. Зөвхөн хамарсан хүрээгээрээ бага болохоос биш Энэтхэгт байсан афганы эзэд мөн тийм л харгис хэрцгий байсан. Афганчууд 1150 онд Газнийг эзлэн аваад ямар нэгэн хуучны цусан өшөө авахаар хотыг тонон дээрэмдэж шатааж байв. Долоо хоногийн турш тасралтгүй цус урсган тонуул дээрэм хийж байв. Тааралдсан эрэгтэй хүн бүрийг алж, бүх эмэгтэйчүүд, хүүхдүүдийг олзлогдсон хүний ёсоор үзэж байв. Дэлхийд байхгүй хосгүй сайхан Махмудынхны (Махмудыг залгамжлагчдын) бүх орд харш, байшин барилгыг эвдлэн сүйтгэжээ. Лалынхан мөн өөрсдийнхөө лалын шашинт ах дүүсийг тэгж сүйтгэж байв. Афганчуудын эрхшээлд байх үед Энэтхэгт болсон үйл явдал, Чингис Дундад Ази, Перст эвдлэн сүйтгэж байсан явдлын хооронд уг чанартаа ямар ч ялгаа байсангүй. Шах элчийг нь алсан учраас Чингис Хорезмд онцгой их хилэгнэсэн байв. Тэр бол цусан өшөө авахтай адил зүйл байв. Чингис бусад газруудад их хэмжээгээр эвдлэн сүйтгэж байсан боловч яасан ч Дундад Азийнх шиг тийм их хэмжээтэй байгаагүй нь магад. 

	Чингис хотыг эвдлэн сүйтгэдэг байсан нь бас өөр шалтгаантай ажээ. Тэр хотыг үзэн яддаг нүүдэлчдийн зан төрхтэй байв. Тэр ч байтугай нэг үе Чингис Хятадын бүх хотыг устгах нь чухал гэж үзэж байсан боловч тохиолдлоор больсон юм. Тэр соёл иргэншлийг нүүдэлчин маягийн амьдралтай хослох үзэл санаа баримталж байжээ. Гэвч тэр бол бололцоогүй зүйл байлаа. 

	Чингис хаан гэдэг нэрээс нь болоод чи түүнийг лалын хүн гэж бодож болох юм. Гэвч тийм биш. Тэр бол монгол нэр. Чингис шашны асуудалд их хүлцэнгүй ханддаг байв. Тэр «мөнх хөх тэнгэрийг» шүтэгч бөө мөргөлтэй байв. Тэр хятадын таогийн мэргэдтэй удтал ярилцах дуртай боловч бөөгийнхөө шашныг шүтсээр хэцүү үедээ тэнгэрээс зөвлөгөө авдаг байжээ. 

	Чингисийг олон монголчууд цугларан Их хаанаар «өргөмжлөн сонгосон» гэж энэ захидлын эхэнд дурдсаныг чи санаж байгаа биз. Харин хэрэг дээрээ тэр нь ардуудын хурал биш, феодалуудын их хурал байжээ. Тийм болохоор Чингис феодал ангийн толгойлогч байлаа. Чингис бичиг үсэг мэддэггүй байсан, түүнийг бишрэн дагагчид ч мөн тийм байв. Бичиг үсэг гэдэг юм байдаг гэдгийг тэр лав удтал мэдэхгүй байсан биз. Хэл мэдээг ихэвчлэн ёгтлол яриа, зүйр үгийн хэлбэрээр ам дамжуулан харилцаж мэддэг байжээ. Тийм үлэмж том эзэнт гүрний ажил хэргийг амаар дамжуулан нэвтрэлцэж явуулна гэдэг гайхалтай хэрэг билээ. Чингис бичиг үсэг гэдэг тийм сайхан зүйл байдгийг мэдмэгцээ түүнийг маш хэрэгтэй, үнэтэй зүйл гэдгийг шууд ойлгож түүнийг судлахыг хөвүүддээ болон цэргийн том жанжиндаа тушаажээ. Түүнээс гадна бас монголчуудын эртний ёс болон өөрийн хэлсэн сургасныг бичиж тэмдэглэж байхыг тушаажээ. Төр ёс бол үеийн үед дагаж мөрдөж байвал зохих «мөнхийн хууль» мөн бөгөөд түүнийг хэн ч зөрчих ёсгүй гэж Чингис үзэж байжээ. Эзэн хаан хүн хүртэл түүнийг дагаж мөрдөх ёстой ажээ. Гэвч тэр «мөнхийн хууль» одоо нэгэнт байхгүй болсон бөгөөд одоогийн монголчуудад тэр тухай дурсан санах юм ч байхгүй, уламжлан хадгалсан юм ч үгүй болжээ. 

	Орон бүр, шашин бүр өөрийн уламжилсан ёс төр, бичиж үлдээсэн эрхтэй, түүнийгээ үеийн үед байх «мөнхийн хууль» гэж үздэг байна. «Далдыг мэдэх» энэ зүйлийг бурхан бүтээсэн, нэгэнт бурхан бүтээсэн болохоор хувирч өөрчлөгдөх ёсгүй гэж ч заримдаа боддог байна. Гэвч хууль бол оршин байгаа нөхцөлдөө тохирсон, бидний амьдран оршиход тус дөхөм үзүүлдэг байх ёстой билээ. Хэрэв нөхцөл байдал өөрчлөгдсөн байвал хуучин хууль түүнд яаж тохирох вэ? Нөхцөл байдал өөрчлөгдөхөд хуулиуд ч бас өөрчлөгдөж байх ёстой, хэрэв тэгэхгүй бол дэлхий дахин урагшаа явж байхад тэр хуулиуд биднийг нэг байрнаас нь хөдөлгөхгүй чөдөрлөн барьсан төмөр гинж болон хувирах болно. «Мөнхийн хууль» гэж хэзээ ч байхгүй. Хууль бол мэдлэгт тулгуурласан байх ёстой, хүний мэдлэг хөгжихийн хамт хууль ч бас хөгжиж байх ёстой. Хэрэгтэй гэж үзсэн учраас би Чингис хааны тухай чамд дэндүү их ярьчих шиг боллоо. Гэвч энэ хүн миний сэтгэлийг уяраав. Нүүдэлчин аймгийн харгис хэрцгий, догшин феодалын удирдагч хүн над мэтийн хот газрын, феодалын ёсны юм бүхнийг үзэн яддаг, хүчирхийлэх явдлыг эсэргүүцдэг, зөөлөн дөлгөөн хүний сэтгэлийг уяраана гэдэг гайхалтай биш үү. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

